
Tʉdujk xʉʉnʉmʉ 
naty tkapa̱a̱ty ja 
paskʉ xʉʉ, Jesús oj 
ñejxy Betañʉ ma̱ naty 
tsyʉʉnʉ Lázarʉ diꞌibʉ natyʉ 
Jesús tʉ dyajjikypyéky ko ꞌyeꞌky. 
Net ja Mariiʉ dyajmiiñ tuk 
limetʉ ja wa̱ꞌa̱ts nardʉ 
aseytʉ diꞌibʉ pa̱ꞌa̱kxuꞌkp 
jantsy mʉk es jantsy tsoox. Net 
ttukkuꞌtsy ja tyekyʉ Jesús es dyajtʉ́tsy 
mʉt ja wyaay. Tʉgekyʉ ja tʉgot 
jyantsywyeꞌemy mʉt ja pa̱ꞌa̱k xuꞌkʉn. 



Net niduꞌugʉ nima̱jmajtskpʉ ja ʉxpʉjkpʉ diꞌibʉ xyʉꞌa̱jtypy 
Juudʉs Iskaryotʉ, oj ñejxy ma̱ ja teedywyindsʉ́nʉty es oj 
myadyaꞌaky mʉt yʉꞌʉjʉty wiꞌix 
tkʉyakaꞌ̱a̱ñ ja Jesús. Es yʉꞌʉjʉty 
xyondaktʉ es twa̱ndaktʉ ja 
Juudʉs ko tmoꞌoya̱ꞌa̱ndʉ ja 
meeñ. Net ja Juudʉs tꞌʉxta̱a̱y 
ja winma̱ꞌa̱ñ wiꞌix 
tkʉyákʉt ja Jesús. 



Net ja ʉxpʉjkpʉty dʉꞌʉn ttuundʉ 
éxtʉm ja Jesús tyuknipʉjkʉdʉ. Ta 
tꞌʉxkujkʉdʉ ja paskʉ aꞌux. Ma̱ naty jam 
ꞌyaꞌuxꞌattʉ, ta Jesús tkoneꞌky ja tsa̱jkaaky, 
es tja̱ꞌa̱ygyʉdáky ja Dios. Es ko 
ttujkwaꞌxy, ta tmooydyʉ ja ꞌyʉxpʉjkpʉty, 
es tꞌanʉʉmʉdʉ: —Kaydyʉ. Tya̱a̱dʉdsʉ 
dʉꞌʉn ja nniniꞌx. Net tkoneꞌky tuꞌugʉ 
kálʉz mʉdʉ vinʉ, es 
tja̱ꞌa̱ygyʉdáky ja 
Dios. 



Ta tmooydyʉ ja ꞌyʉxpʉjkpʉty, es 
tꞌanʉʉmʉdʉ: —Uuktʉ nidʉgekyʉ 
miidsʉty ma̱ tya̱dʉ kálʉz. Tya̱a̱dʉdsʉ 
dʉꞌʉn ja nneꞌpyñʉts diꞌibʉ yajtama̱a̱mp 
yajꞌyoka̱a̱mp es tyʉydyʉ́kʉt ja 
kajxyꞌátypyʉ, es dʉꞌʉn yajmaꞌxʉt mayʉ 
ja̱ꞌa̱y ja pyojpʉty. 



Es ja Jesús tꞌanma̱a̱y ja Peedrʉ: —Simonk, ja mʉjkuꞌugópk 
Satanás tʉ tꞌamdoy yʉ kutujkʉn ma̱ Dios es miits 
myajwijtsxita̱ꞌa̱ndʉ éxtʉm ja triigʉ yajwinxíty. Jaꞌadsʉ 
tya̱a̱dʉ nꞌandijpy, íxʉp wiꞌix myajpekytyúnʉdʉ. Per ʉj tʉts 
nmʉnuꞌxtaꞌaky ja Dios kʉdiibʉ mmʉbʉjkʉn tyʉgoyꞌátʉt. Es 
ko mij mjodʉmbítʉt, xypyudʉ́kʉt ja mmʉguꞌugʉty es kyajts 
ʉj xymyastuꞌuttʉt. 



Es ja Peedrʉ tꞌanma̱a̱y ja Jesús: — Windsʉ́n, ʉj 
nbanʉjxaambyʉts mij oy mdimnʉjxʉt 
pujxndʉgóty, es extʉ óyʉts ndimꞌoogʉt mʉt mij. Ta ja Jesús 
ꞌyadsooy: —Peedrʉ, nꞌanʉʉmʉ ko tyamyʉ, ko kyajnʉmʉ 
naty ja tʉgaak ꞌyʉy, mjʉnaꞌ̱a̱nʉt tʉgʉk ok ko kyajts mij 
xyꞌixyꞌaty. 



Net ja Jesús jya̱jttʉ mʉdʉ 
ꞌyʉxpʉjkpʉty ma̱ tuꞌugʉ 
nʉgam diꞌibʉ xyʉꞌa̱jtypy 
Jetsemanii. Ta 
tꞌanma̱a̱ydyʉ ja 
ꞌyʉxpʉjkpʉty: —Uꞌuñʉdʉ ya̱a̱
mints xim nꞌokkaj̱xtaꞌaky. es 
jyʉnáñ: —Tatituꞌunk, mij 
mba̱a̱t oytyiity xytyuñ. Pʉn 
mba̱a̱t, kʉdiibʉts nꞌuugʉt yʉ 
taꞌ̱a̱mbʉ. Per kyaj dyʉꞌʉnʉty 
éxtʉmts ʉj ndseky, waꞌan dʉꞌʉn 
éxtʉm mij xytsyeky. 



Netʉ Juudʉs jya̱jttʉ nʉgamóty mʉʉt ja maysyolda̱a̱dʉty esʉ 
polʉsiiʉty diꞌibʉ kyajxtʉ ja teedywyindsʉ́nʉty esʉ 
fariseeʉty. Es tmʉnʉjxtʉ lyamprʉ, tsyinwaty, pujxn 
esʉ kepy. Es niduꞌuk yʉꞌʉjʉty dyajtsayujtʉ tuꞌugʉ 
teedywyindsʉngópkʉ tyuumbʉ es 
tniboꞌtʉ ja ꞌyaꞌoydyatsk. Net ja Jesús 
jyʉnáñ: —¡Mastuꞌut! ¡Tʉ net! Es 
net ja tyatsk ttoonʉ, es 
dyaꞌꞌagʉdakʉ. 



Net tma̱jtstʉ ja Jesús es dyajnʉjxtʉ ma̱ ja 
teedywyindsʉngópkʉ tyʉjk, es ja Peedrʉ tpanejxy jagam 
jawʉ. Es ja ja̱ꞌa̱yʉty dyajmʉ́jʉdʉ jʉʉn ma̱ ja tʉja̱ꞌa̱, es 
ꞌyuꞌuñʉdʉ xyamdʉ; es ja 
Peedrʉ ñaxweꞌtsy nandʉꞌʉn 
ma̱ ja ja̱ꞌa̱yʉty. 



Net jatʉgok yajtʉʉjʉ ja 
teedywyindsʉngópkʉ 
tyuumbʉ, pyamʉguꞌugʉ 
diꞌibʉ Peedrʉ naty tʉ 
ttatskpoꞌttuꞌuty: —¿Tii 
kyajts mij nꞌijxy jap nʉgamóty 
mʉt yʉꞌʉ? Peedrʉ tꞌʉxtijy 
jatʉgok ja Jesús, es netyʉ ja 
tʉgaak ꞌyʉʉy. Es net ja Peedrʉ 
pyʉdseemy es kuwepy 
kuka̱ꞌa̱tsy jyʉʉy. 



Ta nidʉgekyʉ ja ja̱ꞌa̱yʉty jam juntoty 
pyʉdʉꞌktaa̱̱ydyʉ, es dyajnʉjxtʉ ja Jesús 
ma̱ Pilatʉ. Net ja Pilatʉ dyajtʉʉy ja 
Jesús: —¿Mijtsʉ dʉꞌʉn ja israelítʉdyʉ 
ryey? Ta ja Jesús ꞌyadsooy: 
—Tʉyꞌa̱jtʉn, ʉjtsʉ dʉꞌʉn. 
Es ja Pilatʉ jaꞌa jyatsojk es 
tjanasmátsʉt ja Jesús, pa̱a̱ty 
jatʉgokʉ Pilatʉ 
tjatukjaygyukʉyáñ. Per ja 

ja̱ꞌa̱yʉty ꞌyakꞌya̱ꞌa̱x ꞌyakjoktʉ 
mʉk: —¡Yajkruuzpát, yajkruuzpát! 



Es mʉdʉ tya̱a̱dʉ Pilatʉ ttukkʉdʉjkʉdʉ ja 
israelítʉty es ja Jesús kyruuzpátʉt. Net ja 
solda̱a̱dʉty oj myʉnʉjxʉdʉ. Ta Jesús 
pyʉdseemy mʉt ja kyruuz es ñejxy ma̱ ja 
luga̱a̱r diꞌibʉ xyʉꞌa̱jtypy Kalaveerʉ, diꞌibʉ 
ebreeʉ ja̱ꞌa̱yʉty tyukxʉꞌa̱jttʉp Gólgotʉ. 



Jap dyajkruuzpajttʉ mʉt nimajtskʉ 
wiingátypyʉ ja̱ꞌa̱y, tuꞌuk ana̱jñdsyoo es 
jatuꞌuk aga̱ꞌa̱ñdsyoo es ja Jesús 
kujkꞌám. 



Jaa naty kijkyxyʉʉ, net tʉgekyʉ naxwíñʉdʉ kyoodsʉdyaay 
es ꞌyijty tʉgʉk oorʉ wingoots, jaꞌa ko ja xʉʉ wyindujkta̱a̱y. Es 
net ja adʉy diꞌibʉ mʉj tsa̱jptʉgóty kyʉꞌtswaꞌxy kʉjkkujm. 
Net ja Jesús yaxkeky: —Tatituꞌunk, 
axá̱jʉgʉts ja nꞌanmʉja̱ꞌa̱n. Es ko 
dʉꞌʉn jyʉnáñ, ta ꞌyoꞌknʉ. 



Ko oj tsyuꞌujʉnʉ es ko naty 
ñayjyʉjpꞌíxʉdʉ ko ja saa̱̱bʉdʉ xʉʉ 
dyajtsonda̱ꞌa̱ga̱ꞌa̱ndʉ, ta Josee 
tninejxy ja Pilatʉ mʉdʉ 
jotmʉkꞌa̱jtʉn es tꞌamdoy 
ja Jesusʉ ñiniꞌx. Esʉ 
tadʉ Josee, Arimateeʉ 
ja̱ꞌa̱y, yʉꞌʉ naty 
niduꞌuk ja 

diꞌibʉ naty
anaꞌamdʉp mʉj 

tsa̱jptʉgóty es jap mʉj 
ꞌyity, es ꞌyawijxypy ko 

ja Diosʉ kyutujkʉn 
myínʉt. 



Net ja Josee tjuuy tuꞌugʉ saa̱̱bʉnʉ 
oybyʉ es dyajkruuzjʉnajky ja 
Jesusʉ ñiniꞌx. Ta tꞌabijty mʉt 
ja sa̱a̱bʉnʉ. Ta tpʉjtáky 
ma̱ tuꞌugʉ oꞌkpʉ jut diꞌibʉ 
naty yʉꞌʉ tʉ 
dyajtsajtsjúty 
dyajpa̱ꞌa̱jútyʉty 
tsa̱wiiñ, es oj tꞌagʉꞌʉy 

mʉt tuꞌugʉ 
mʉjpʉ tsa̱a̱. 



Jakumbom ma̱ ja saa̱̱bʉdʉ xʉʉ, ja 
teedywyindsʉ́nʉty esʉ fariseeʉty 
oj tmʉga̱jxtʉ ja Pilatʉ, es 
tꞌanma̱a̱ydyʉ: —Windsʉ́n, 
yʉꞌʉts njamyajtstʉp ko tadʉ 
andakpʉ jyʉnáñ ma̱ naty 
ꞌyakjikyꞌátyñʉm, ko ma̱ 
tyʉgʉkxʉbety 
jyikypyʉ́kʉt ma̱ naty 
                 tʉ ꞌyeeky.



Ta tmʉnʉjxtʉ ja solda̱a̱dʉty es 
tpʉjtaktaa̱̱ydyʉ yajxón ja tsa̱a̱
diꞌibʉ agʉʉyꞌajtypy ja jut, 
es ttsaa̱̱ydyʉ mʉt ja syeyʉ, 
es ja solda̱a̱dʉty oj 
wyʉꞌʉmdʉ 
kwentʉꞌa̱jtpʉ. 



Ko ja sa̱a̱bʉdʉ xʉʉ ñajxy, 
xʉʉñʉbʉnʉ naty ma̱ ja domingʉ 
xʉʉ, ñejxy ja Mariiʉ 
Magdalenʉ es ja wiinkpʉ 
Mariiʉ ma̱ ja Jesús oj 
ñaxtʉkʉ. 

Es tiꞌin 
myiiñ tuꞌugʉ mʉk 
ujx, jaꞌa ko tuꞌugʉ 

Nindsʉnꞌa̱jtʉm Diosʉ 
ꞌyánklʉsʉ naty kʉdakp 

tsa̱jpótm, es jyajty 
ma̱ ja jut a̱a̱. 



Ta dyajjʉgéky ja tsa̱a̱ diꞌibʉ naty 
ꞌyagʉꞌʉyꞌajtypy ja jut, es jam 
ñaxweꞌtsy. Ko ja solda̱a̱dʉty 
tꞌijxtʉ, tsʉyʉʉydyʉ mʉt 
ja tsʉꞌʉgʉ es 
wyʉꞌʉmdʉ éxtʉmʉ 
oꞌkpʉty. 



Net ja anklʉs tꞌanma̱a̱ydyʉ ja toxytyʉjkʉty: 
—Katʉ mdsʉꞌʉgʉdʉ. Ʉj nnija̱ꞌa̱bʉts ko 
xyꞌʉxta̱ꞌa̱ydyʉ Jesús diꞌibʉ tʉ 
dyajkruuzpáttʉ. Kyaj ñakyyaa̱̱ty, 
pes tʉ jyikypyeky, dʉꞌʉn 
éxtʉmʉ naty tʉ tnigajxy. 
Min xyꞌixtʉ ja luga̱a̱r 
ma̱ naty ꞌyity.



Net ja toxytyʉjkʉty pojʉn tsyoꞌondʉ ma̱ ja jut 
a̱a̱, jyantsyxyondaktʉ es tsyʉꞌʉgʉdʉ 
nandʉꞌʉn, es oj pʉyeꞌegyʉ tꞌawánʉdʉ 
ja ʉxpʉjkpʉty. Nʉjxtʉbʉ naty, ta 
tuꞌa̱a̱y pyátʉdʉ ja Jesús, es 
kya̱jxpoꞌxʉdʉ. Ta jaꞌajʉty 
tmʉwingoondʉ ja Jesús. Ta 
tꞌawda̱jttʉ es tmʉnaandʉ ma̱ 
tyeky. 



Oknʉm ja Jesús kyʉxeꞌky ma̱ ja ma̱jk tuꞌukpʉ ꞌyʉxpʉjkpʉty 
diꞌibʉ naty meesʉ windum ka̱a̱ydyʉp, es tꞌoodʉ mʉt ko 
kyujuunꞌátyʉty es kyaj tmʉbʉjktʉ ja diꞌibʉ naty tʉ tꞌixtʉ 
jiiky. Ko ja Nindsʉnꞌa̱jtʉm Jesús dʉꞌʉn jyʉna̱a̱nda̱a̱y, ta ja 

Dios yajpatʉjkʉ tsa̱jpótm es ꞌyuꞌuñʉ aga̱ꞌa̱ñdsyoo ma̱ Dios. 

Jaꞌa ko yʉ Dios nʉgoo oj tꞌoktsojknʉ ja 
naxwíñʉdʉ ja̱ꞌa̱yʉty, pa̱a̱ty ttuknigejxy ja 

tyuꞌukꞌUꞌunk, es pʉnaty myʉbʉjktʉp 
jikyꞌáttʉp winʉ xʉʉ winʉ tiempʉ es 

kyaj kyutʉgóydyʉt. 



ROMANɄS 3:23 tiꞌigyʉ yʉꞌʉ, mʉt ko nidʉgekyʉ tʉ 
pyekytyundʉ es dʉꞌʉn tʉ tmʉjagamgaꞌaktʉ ja Dios. 

ROMANɄS 6:23 Pes yʉ pojpʉ sitʉy yajkypy ja mʉjuꞌuñ, 
esʉ tadʉ mʉjuꞌuñ yʉꞌʉ dʉꞌʉn ja oꞌkʉn; per Dios 

nadʉꞌʉñʉ dyaky ja jikyꞌa̱jtʉnʉ winʉ xʉʉ winʉ tiempʉ 
mʉt jaꞌagyʉjxm Nindsʉnꞌa̱jtʉm Jesukristʉ. 

EBREEɄSɄTY 9:27 Extʉm tʉ yajtukꞌamʉbʉjta̱a̱gʉ es 
nidʉgekyʉ ja̱ꞌa̱yʉty ꞌyoogʉt tʉgok jeꞌeyʉ, net 

yajpayoꞌoydyʉt, 



ÉFESɄ 2:8,9 Jaꞌa ko Dios mayꞌa̱jtʉn mduꞌunxʉdʉ, pa̱a̱ty 
mnitsoꞌoktʉ mʉbʉjkʉngyʉjxm, kyaj jaꞌagyʉjxm diꞌibʉ 

mduundʉ o mwinma̱a̱ydyʉ, Dios
namayꞌa̱jtʉngyʉjxmʉꞌʉ dʉꞌʉn. Pa̱a̱ty kyaj ni wiꞌix tsoo 

mba̱a̱t ngamʉj ngapátʉm, mʉt ko ja nitsokʉn kyaj 
nmʉda̱jtʉm jaꞌagyʉjxm ko tii ʉdsa̱jtʉm nduꞌunʉm, 

yʉꞌʉ taadʉ ñayajkypy ja Dios. 

ROMANɄS 10:9,10 Pʉn mʉt ja mꞌa̱a̱ mjʉnaꞌ̱a̱ñ: 
“Ngupejkypyʉts mij, Jesús, éxtʉmdsʉ nWindsʉ́n”, es 

pʉn mmʉbejkypy mʉt ja mjot mwinma̱ꞌa̱ñ ko Dios 
yajjikypyʉjk ja Jesús ko ꞌyeꞌky, net mnitsoꞌogʉt. Mʉt ko 
mʉdʉ njotꞌa̱jt nwinma̱ꞌa̱ñꞌa̱jtʉm nmʉbʉjkʉm ja Dios es 

net nwʉꞌʉmʉm oy mʉt ja Dios, es mʉt ja nꞌa̱a̱ꞌa̱jtʉm 
njʉna̱ꞌa̱nʉm ko Jesukristʉ Nindsʉnꞌa̱jtʉm, es yʉꞌʉ 

dʉꞌʉn xytyukpátʉm ja nitsokʉn. 



FWANK 3:16,17 Jaꞌa ko yʉ Dios nʉgoo oj tꞌoktsojknʉ ja 
naxwíñʉdʉ ja̱ꞌa̱yʉty, pa̱a̱ty ttuknigejxy ja tyuꞌukꞌUꞌunk, 

es pʉnaty myʉbʉjktʉp jikyꞌáttʉp winʉ xʉʉ winʉ 
tiempʉ es kyaj kyutʉgóydyʉt. Jaꞌa ko Diosʉ ꞌyUꞌunk 
tkejxy es dyajnitsoꞌoktʉt ja naxwíñʉdʉ ja̱ꞌa̱yʉty, kyaj 
tkejxy esʉ ja̱ꞌa̱y ñʉjxtʉt ma̱ ja tʉydyuꞌunʉn winʉ xʉʉ 

winʉ tiempʉ. 



1 FWANK 5:11-13 Tya̱dʉ nika̱jxpajtʉn yʉꞌʉ dʉꞌʉn: ja 
Dios tʉ xymyoꞌoyʉm ja jikyꞌa̱jtʉn winʉ xʉʉ winʉ 

tiempʉ, esʉ tya̱dʉ jikyꞌa̱jtʉn ꞌyity mʉt ja 
ꞌyUꞌunkkyʉjxm. Diꞌibʉ ꞌyaxá̱jʉp ja Jesús éxtʉm ja Diosʉ 
ꞌyUꞌunk, myʉda̱jtypyʉ tya̱dʉ jikyꞌa̱jtʉn. Per diꞌibʉ kyaj 
tꞌaxa̱jʉ Jesús éxtʉm ja Diosʉ ꞌyUꞌunk, kyaj tmʉdatyʉ 

tya̱dʉ jikyꞌa̱jtʉn. Nnija̱ꞌa̱yʉdʉpts miits diꞌibʉ 
myʉbʉjktʉp ja Diosʉ ꞌyUꞌunk, es xyñijáwʉdʉt ko 
xymyʉdattʉ ja jikyꞌa̱jtʉn winʉ xʉʉ winʉ tiempʉ. 

